
Хураангуй: Монгол Улсын түүхэнд хүчирхэгжин мандах, сулран 
доройтох ээлжилсээр хорьдугаар зуунтай золгосон билээ. Сулран доройтож, 
бусдын эрхшээлд орсон үедээ Монголчууд ямагт бие даан, тусгаар тогтнох 
чин эрмэлзэлтэй байсан бөгөөд хоёр хөршийн нөлөө, дарамтын сиймхийг 
алдалгүй энэ зорилгодоо хүрэхээр оролдож байлаа. Ялангуяа өнгөрсөн зууны 
эхнээс тусгаар тогнолоо эргүүлэн авах, олж авсанаа бэхжүүлэх үүднээс хоёр 
хөршийнхөө дотоод, гадаад нөхцөл байдал, бодлоготой уялдуулан ойртох, зай 
барих, дундыг барих зэрэг арга хэрэглэж байсан юм. Ингэхдээ аль нэг 
гуравдагч улстай холбоо тогтоох, тэдний сонирхлыг татах замаар дэмжлэг 
авахаар удаа дараа оролдож байжээ.1 Оролдлого бүр хоёр хөршийн дотоод 
нөхцөл байдал, хоорондын харилцаа, Монголын талаар баримтлах байр 
сууринаас гадна бусад их гүрний хүчний тэнцвэр, ашиг сонирхлоос шалтгаалан 
харилцан адилгүй үр дүнд хүрч явсаар өнөөгийн “Гуравдагч хөрш ”-ийн бодлого 
хэрэгжих суурь болсон юм.

‘Гуравдагч хөрш”-ийн бодлогыг дэвшүүлэн хэрэгжүүлж эхэлснээс 
хойш гуч гаруй жил өнгөрч Монгол Улсын гадаад орчин хувирахын зэрэгцээ 
дотоод улс төрийн бодлого, нийгэм, эдийн засгийн байдал ч өөрчлөгдлөө. Улс 
төр, дипломатын үйл ажиллагааны үр дүнд хүйтэн дайны үед “дайсан” хэмээж 
байсан улсуудтай бүрэн итгэлцэж, тэдний дэмжлэгийг бий болгосон явдал бол 
том ололт мөн. Эдүгээ Монгол Улс дэлхийн хамтын нийгэмлэгт бие даасан 
байр сууриа бэхжүүлж, олон улсын харилцааны идэвхтэй оролцогч болохоор 
чармайж байна. Шилжилтийн үеийн эдийн засгийн хүнд байдал шувтарч, 
тусламж дэмжлэг хүртэгчийн нэг чигийн урсгалт харилцаанаас эрх тэгш 
хамтрагчийн харилцаанд дэвшин орж байна.

Шинэ мянган гарснаас хойш Монгол Улсын гадаад орчинд багагүй 
өөрчлөлт гарлаа. Тухайлбал, олон улсын тавцанд хоёр хөршийн бодлого, үйл 
ажиллагаа илэрхий идэвхжиж байна. Орос, Хятад улс дотоод эдийн засгийн 
хүндрэлийн хүнд үеийг даван, гадаад бодлогодоо анхаарлаа хандуулж, бүс 
нутаг, олон улсын харилцаанд өөрсдийн хүрээллийг бий болгохоор чармайж

1 Хорьдугаар зууны түүхээс харвал дөрвөч үед дээрх оролдлого тод илэрч байна. Энэ талаар 
“Монголын түүхэн дэх "Гуравдагч хөрш ”-ийг эрэлхийлсэн оролдлогууд ” гарчгаас дэлгэрэнгүй 

уншина уу.

эхэллээ. 2001 оноос хойш бий болсон ШХАБ, Евразийн Холбоо, БРИКС зэрэг 
байгууллага, хамтын яриа хэлэлцээний механизмыг энд жишээ болгож болно.

Харин “Гуравдагч хөрш”-үүд маань олон улсын харилцаанд нөлөөгөө 
хадгалахаар хичээж байгаа ч эдийн засгийн дараалсан хямралаас үүдэн багагүй 
бэрхшээлтэй тулгарч байна. АНУ гадаад бодлогынхоо цөмийг Ази, Номхон 
далайд чиглүүлж байгаа бол Европын Холбооны цаашдын хөгжилд төсвийн 
хямралаас үүдэлтэй томоохон сорилттой тулгараад байна.

Нөхцөл байдал ийнхүү өөрчлөгдсөнөөр “Гуравдагч хөрш”-ийн 
бодлогоо үнэлэн цэгнэж, шинэ нөхцөлд тааруулах шаардлагатай болж байна. 
Юуны түрүүнд энэ бодлогын талаар дотооддоо нэгдмэл байр суурьтай болох, 
ойлголтын зөрүүг арилгах, болзошгүй эрсдэлийг тооцох, цаашилбал ирээдүйн 
хандлагыг тодорхойлох шаардлага үүсээд байна.

ДХИС-ийн УА-ийн АБУСПБ-ын “Аюулгүй байдал судлалын үндэс” 
хичээлийн цаг сэдвийн хүрээнд бие даасан судлагдахуун болж орох Монгол 
Улсын ‘Туравдагч хөрш”-ийн бодлогын асуудлаар эрдэмтэн судлаач, бодлого 
боловсруулагч, суралцагч болон уншигч та бүхэнд нэгдсэн ойлголт өгөх 
үүднээс тус Академиас эрхлэн гаргадаг “Хууль сахиулахуйн удирдлага” 
сэтгүүлийн 2021 оны дөрвөн дугаарт багтааж “Монгол Улсын ‘Туравдагч 
хөрш”-ийн бодлогын үүсэл хөгжил, нэгдсэн ойлголт” сэдвийн дор цуврал 
хэлбэрээр энэхүү бодлогын талаар цогц ойлголт өгөх эрдэм шинжилгээний 
өгүүлэл хэвлүүлэхээр зорьж байна.

Энэхүү цуврал өгүүллийг бичихдээ судалгааны арга зүй болгож түүхэн 
эх сурвалжийн шинжилгээ, баримт бичгийн дүн шинжилгээ, эмпирик, индукц, 
дидукц болон матрицын аргыг ашигласан болно.

Дэлхий нийтэд тархаад буй “Ковид-19” цар тахлын үед сургалт, эрдэм 
шинжилгээ судалгааны хэлэлцүүлэг цахим хэлбэрт шилжиж байна. Энэ цаг үед 
манай Академи “Хууль сахиулахуйн удирдлага” сэтгүүлийн дугаарыг цахим 
байдлаар бэлтгэж, суралцагчийн болон нийтийн хүртээл болговол нэн ач 
холбогдолтой болохыг энэ дашрамд мөн тэмдэглэн хэлье.

НЭГ. МОНГОЛЫН ТҮҮХЭН ДЭХ “ГУРАВДАГЧ ХӨРШ”-ИЙГ 
ЭРЭЛХИЙЛСЭН ОРОЛДЛОГУУД

‘Гуравдагч хөрш”-ийн бодлогын үүслийн талаар манай эрдэмтэн, 
судлаачид өөр өөр байр суурь баримталдаг. Уг бодлогын талаарх эрдэмтэн 
судлаачдын дэвшүүлж, нотолж байгаа түүхэн сурвалж, бодлогыг хэрэгжүүлж 
эхэлсэн үзэл баримтлалыг авч үвэл ‘Туравдагч хөрш”-ийн бодлогыг дараах 
түүхэн цаг үед хувааж авч болохоор байна. Үүнээс ‘Туравдагч хөрш”-ийн 
бодлогын талаар нэгдсэн ойлголт өгөх өгүүллээ эхэлье.

1. Богд хаант Монгол Улсын үе:
Энэхүү бодлогын үүсэл угтаа Үндэсний эрх чөлөө, тусгаар тогтнолоо 

сэргээсэн XX зууны эхэн үеэс эхтэй. Тухайн цаг үед уг бодлогыг ‘Гуравдагч 
хөрш”-ийн бодлого хэмээн илэрхийлж байгаагүй ч уг бодлого Монгол Улсын 

язгуур эрх ашгаас үүтгэлтэй байсныг онцлон тэмдэглэх хэрэгтэй. Тухайлбал, 
Монголчууд 1911 онд тусгаар тогтнолоо сэргээсний дараа хоёр хөршөөсөө 
гадна өрнө, дорнын улс оронтой харилцаа тогтоохыг эрмэлзэж байсан явдал 
улс төр, гадаад бодлогын чухал чиг шугамыг байсныг гэрчилдэг. Өрнө, дорнын 
их гүрнүүдээр тусгаар тогтнолоо хүлээн зөвшөөрүүлэх, улмаар тэдгээр 
оронтой худалдаа, эдийн засгийн харилцаа тогтоох замаар түүнийгээ 
бататгахаар чармайсан явдал үндэсний эрх ашиг, аюулгүй байдалтай нягт 
холбогдож байв.

1912 оны арваннэгдүгээр сард Богд Хаант Монгол Улсын ГХЯ-наас Их 
Фа (Франц), Ин (Англи), Дэ (Герман), Мэй (АНУ), Билиш (Бельги), Бин 
(Япон), Дан Ма (Дани), Хэ Лан (Голланд), Ау (Австри) зэрэг есөн гүрний ГХЯ- 
нд ноот бичиг илгээн дипломат төлөөлөгчид солилцох, худалдаа нэвтрүүлэх, 
улсын найрамдлыг зузаатгах гэсэн санал дэвшүүлсэн байдаг.

Богдын Засгийн газар 1913 оны нэгдүгээр сард Түвдтэй 9 зүйлт гэрээ 
байгуулсан явдал гадаад бодлого, дипломат ажиллагааны нэг том амжилт 
байлаа.1 Олон улсын харилцааны хэрэг явдлыг ихэвчлэн их гүрнүүд элдэв 
аргаар ил, далд шийдвэрлэж байсан тэр үед бага буурай улсууд бие биеийнхээ 
тусгаар тогтнолыг хүлээн зөвшөөрч, харилцан туслах холбоотны гэрээ 
байгуулж байсан тохиолдол ховор билээ.

2. Ардын Засгийн эхний жилүүд:
1921 оны хувьсгалын дараа есдүгээр сарын 14-ний өдөр Ардын Засгийн газрын 
ГХЯ-наас “Монгол Улсыг тусгаар тогтносон тухай гадаад олон улсад 
тунхагласан бичиг” гаргасан явдал угтаа Өрнөдийн орнуудад хандсан байв. 
Түүнд: «... гадаад олон улстай гэрээ байгуулан худалдаа арилжааг нэгэн 
адилаар нэвтрүүлэхийг эрмэлзэн байгаа явдлыг хамтад илэрхийлэн гаргав» гэж 
дурьдсан байна. Мөн оны есдүгээр сард Ерөнхий сайд бөгөөд Гадаад Хэргийн 
тэргүүн сайд Д.Бодоо Хаалган хотноо суусан Америкийн консул Самуэль 
Сокобиныг хүлээн авч уулзахдаа Монголын гадаад, дотоод бодлогын тухай 
тайлбарлахын хамт АНУ-ын Гадаад хэргийн Төрийн нарийн бичгийн даргад 
(Charles Evens Hughes) илгээх ноотыг гардуулжээ. Тэрхүү ноотод:

«...Америк улсын Гадаад хэргийн яамны эрхэм сайд танаа...Одоо 
гагцхүү тусгайлан илтгэх нь манай Богд хаан ба Засгийн газар хийгээд олны 
санал танай улсын Засгийн газраас манай Монголын Ардын Засгийн газартай 
эртхэнээ гэрээ байгуулан, элчин сайд суулгаж, худалдаа, арилжааг улмаар 
бадруулан хоёр этгээдийн ашиг тусыг хөгжүүлэхийг хүсч байгаа тул эрхэм 
сайд Та толилж даруйхнаа баяртай хариу хүртээх ажаамуу ...» гэжээ2.

1 Олон улсын амьдралд “жижиг” улс орон бусад их гүрнийг зэр зэвсгийн хүчээр бус оюун 
санаагаар оөрийн талд авах бодлогыг хэрэгжүүлэх нь бий. Үүний том жишээ бол Ватикан, 
Түвд зэрэг улсын бодлого ордог. Нэгэн цагт Түвдийн аюулгүй байдлын баталгаа Монгол Улс 
байсан тул тус улс манайтай ийнхүү хэлэлцээр байгуулсан гэж олон судлаач үздэг.
2 Монгол Улсын Үндэсний архивын газар.

Түүнчлэн Германы дипломатчид Монголд айлчлах үеэр Сангийн яамны 
тэргүүн сайд С.Данзан “Их Герман улсаас Думдад Иргэн улсын нийслэлд 
суугаа Элчин сайдын яамны худалдааны хэргийн зөвлөгч Гипперих”-д албан 
захидал дайжээ. Энэ захидалд “Монгол Улсын Засгийн газар Германы пүүсүүд 
Монголоос мал, ангийн гаралтай түүхий эд худалдан авч, төрөл бүрийн өргөн 
хэрэглээний бараа авчран худалдахад дэмжлэг үзүүлж, цаашид худалдааны 
харилцаа тогтоох замаар хоёр орны найрамдалт харилцааг хөгжүүлэх 
сонирхолтойгоо Бээжин дэх тус улсын ЭСЯ-аар дамжуулан Засгийн газарт 
хүргэх” тухай дурьджээ.

Монгол Ардын Нам 1923 онд хоёрдугаар Их хурлаараа “Эдийн засгийн 
үндсэн бодлого” хэмээх баримт бичгийг баталсан байдаг. Энэ баримт бичгийн 
17 дугаар зүйлд «Монгол улсын гадаад харилцааны учир байцаавал Орос, 
Рибин, Америк, Англи, Герман зэргийн олон их, бага улс дотроос зарим нь 
хурц эрдэмтэй, зарим нь залгимхай, зарим нь бүдүүлэг байх мэт чанар дүрс 
адилгүй учраас зүй нь харилцан худалдаа, ашиг, эрдэм, соёлын тухай гэрээ 
болзоо тогтоон нэвтрүүлэхэд хүрвэл эрхбиш хэдэн давхар эргэцүүлэн хянаж 
тогтоовол зохино. Герман, Англи, Орос, Америк, Хятад, Рибин хэмээн шилэх 
сонгоход хүрвэл аль ч талаар Герман, Орос, Америк хэмээх мэтээр дэс 
дараалан орох буй заа» гэжээ. Өөрөөр хэлбэл тодорхой хэмжээний 
үнэлэмжийн илэрхийлэл болгож эдгээр улсын нэрийн дэс дарааллыг зориудаар 
чухалчлан тогтоогоод “улс төрийн ба намын хэрэгт удирдлага болговол 
зохино” гэжээ. Энэ дараалалд Герман улс манай хөрш Орос улсын өмнө байгаа 
явдал өрнийн өндөр хөгжилтэй оронтой ойртон, үлгэр авахаар сонирхож 
байсны жишээ юм.

Өөр нэгэн баримт бол 1926 оны нэгдүгээр сард А.Амар, Н.Жадамбаа 
нарын бүрэлдэхүүнтэй төлөөлөгчид ЗХУ-д томилогдон очиж, тус хоёр орны 
хоорондын худалдаа, эдийн засгийн хамтын ажиллагааны тулгамдсан 
асуудлаар хэлэлцээ хийсэн байна. Төлөөлөгчид БНМАУ-ын Засгийн газрын 
саналыг албан захидлын хэлбэрээр бичиж, ЗХУ-ын Дипломат албаны тэргүүн 
Г.В.Чичеринд гардуулан өгч зохих хариу авчээ. Дурдсан бичигт:

«...Монгол улсын ба мөн улсын худалдааны газрууд болбоос харъяат 
улсын түүхий эдийг хаана үлэмжхэн их үнэ хүргэж болох газраа нэвтрүүлэх ба 
гадаадаас авч ирэх барааг аль улсад боловсруулсныг хэрэгсэхгүй, гагцхүү 
чанар сайн, үнэ бага агаад харъяат олон ардын хэрэглэх, дурлах явдалд 
тавтайяа нийцүүлэхийг нь сонгон бэлтгэн авч ирнэ.

Оросын аж ахуйн газруудаас эл манай худалдааны бодлогод саад 
боогдол учруулж устгахыг хичээх нь олон ардын туйлын ашиг тус ба манай 
хувьсгалт улсын аливааг үйлдэх боловсруулах хэрэг явдалд их л хор болно» 
гэсэн байдаг. Эдгээр баримт бол Монголын удирдагчид ЗХУ-аас гадна 
«гуравдагч хөрш»-тэй худалдаа, эдийн засгийн хэлхээ, холбоо тогтоох чин 
эрмэлзэлтэй байсныг харуулж байгаа юм.

Тухайн үед ЗХУ болон Коминтерний зүгээс БНМАУ-ын гадаад, дотоод 
бодлогыг өөрийн чиг шугамд захируулах арга хэмжээ авсаар байсан боловч 

Монголын улс төрийн удирдах зүтгэлтнүүд нийгмийн байгуулал, үзэл суртлын 
ялгааг үл харгалзан, Өрнөд Европын зарим оронтой харилцаа тогтоон 
хөгжүүлэх чиглэлийг барьж байжээ.

1911-1930 он бол Монгол Улс «гуравдагч хөрш»-тэй холбоо харилцаа 
тогтоохыг эрмэлзэж байсан эхний үе гэж үзвэл зохилтой. Гэвч бие даасан 
гадаад бодлого явуулах гэсэн Монгол Улсын байр суурь, Монголыг халхавч, 
бамбай байлгах гэсэн Оросын бодлого, Монголыг өөрийн салшгүй хэсэг гэж 
үзэж байсан Хятадын байр суурины зөрчилд тээглэн энэ эрмэлзэл төдийлөн 
амжилт олоогүй юм. Орос, Хятадаас бусад их гүрнүүд ч тэр үед Монголыг 
сонирхолгүй орхиж байжээ.

1944 оны долоодугаар сард АНУ-ын Дэд Ерөнхийлөгч Хенри А.Уоллес 
Монголд айлчлахад дагалдаж ирсэн америкийн монголч, нэрт эрдэмтэн 
О.Латтимор 1949 онд туурвисан “Ази дахь гарц” бүтээлдээ: «...Монголыг 
гуравдагч орны статустай болгох нь Америкийн ашиг сонирхол болохсон 
билээ. Гэтэл энэ улс тусгаар тогтносон уу гэсэн эргэлзээ гарган Монголыг 
НҮБ-ын гишүүн болгохын эсрэг санал өгч алдаа хийж байна...одоо Монгол 
коммунистуудын захиргаатай Орос, коммунистуудын хяналттай Хятадын 
дунд оршиж байна. Ийм нөхцөлд Хятад, Оросын хилийн бүсэд 600 мянган хүн 
амтай энэ оронд ач холбогдол өгөх нь Америкийн бодлогын хувьд давуу тал 
болохсон...» гэж тодорхой бичиж байжээ.

3. 1960 -аад оны дунд уе:
Дэлхийн II дайны дараа колончлолын тогтолцоо нурж, Ази, Африк, 

Латин Америкийн 100 гаруй орон улс төрийн тусгаар тогтнолоо олж, 1960-аад 
оны эхнээс эдгээр улс эдийн засгийн бие даасан байдлаа бататгах шийдвэртэй 
алхам хийж эхэлсэн юм. Тэдгээрийн 20 гаруй нь (Ангол, Этиоп, Мозамбик, 
Алжир, Ливи, Конго, Гвиней, Мадагаскар, Гвиней-Биссау, Зимбабе, Мали, 
Сейшеллийн арал, Танзана, Нигери, Сири, Ирак, Бенин, Бирм, Өмнөд Иемен, 
Никарагуа, Афганистан) социализмыг нийгмийн хөгжлийнхөө чиг баримтлал 
болгосон бөгөөд ЗХУ тэргүүтэй социалист хамтын нөхөрлөл (ЭЗХТЗ-ийн 
гишүүн орнууд) дурдсан орнуудын хувьд гол түшиг нь байсан гэж үзэж 
болохоор байгаа юм. БНМАУ ч тусгаар орны хувьд тэдэнд феодализмаас 
“капиталист бус хөгжил”-ийн замаар замнаж, социализмыг амжилттай 
байгуулж буй орны үлгэр жишээ, загвар болж байлаа.

Удаа дараагийн уйгагүй оролдлогын дүнд Монгол Улс 1961 онд НҮБ-н 
бүрэн эрхт гишүүнээр элссэн явдал гадаад бодлогод төдийгүй тусгаар тогтнол, 
аюулгүй байдлаа бэхжүүлэх үйлсэд түүхэн амжилт болсон билээ. Энэ үйл 
явдал бусад их гүрнүүд Монгол Улсыг хүлээн зөвшөөрч, дипломат харилцаа 
тогтоохын эхлэл болсон юм. Улмаар 1963-65 оны хооронд Их Британи, Франц, 
Австри, Финлянд, Швед, Швейцарь улстай дипломат харилцаа тогтоожээ.

4. 1980-аад оны сүүл, 1990-ээд оны эхэн үе:
Хөгжингүй орнуудтай харилцаагаа эрчимжүүлэхийг эрмэлзсэн гурав 

дахь оролдлого нь үндсэндээ 1985 оноос эхэлжээ. Энэ удаагийн оролдлого 
‘Гуравдагч хөрш”-ийн бодлого болон хөгжихөд тухайн үеийн Монголын 
гадаад, дотоод нөхцөл байдал, төр засгийн бодлогод гарсан өөрчлөлт зэрэг 
хүчин зүйлс шийдвэрлэх нөлөөтэй байв.

Ялангуяа ЗХУ-д өрнөсөн “өөрчлөн байгуулалт” Монгол Улс гадаад 
бодлогоо чөлөөтэй, бие даан явуулах боломж олгосон ба энэ үүнийг тухайн 
үеийн Монголын удирдлага ухаалгаар ашиглажээ. 1985 оноос ЗХУ-ыг удирдан 
өөрчлөн байгуулалтыг эхлүүлсэн М.С.Горбачев социалист орнууд гадаад 
харилцаандаа ангийн эрх ашгийн үүднээс ханддаг байсан зарчмыг халж, нийт 
хүн төрөлхтний үнэт зүйлсийг эрхэмлэх зарчмыг тэргүүн зэрэгт тавих болсон 
явдал Монгол Улсад таатай хэрэг байв.

Тодруулбал, социализмын үйл хэргийг хамгаалах нэрийдлээр нэг нь 
бусдынхаа дотоод хэрэгт оролцохыг зөвтгөсөн агуулга бүхий “Брежневийн 
номлол”-оос М.С.Горбачев татгалзсан нь социалист хамтын нөхөрлөлийн 
улсууд, түүний дотор БНМАУ-ын эрх баригч намд үндэснийхээ язгуур эрх 
ашгийг дээдэлсэн бодлого явуулах боломжийг тодорхой хэмжээгээр нээж 
өгсөн билээ.

Үүний эхний үр дүн болж 1986 оны МАХН-ын XIX их хурлаас 
“капиталист олон улстай харилцаагаа хэвийн болгох” тухай шийдвэр гаргасан 
байна. 1988 оны МАХН-ын Төв Хорооны V Бүгд Хурал дээр МАХН-ын Төв 
Хорооны ерөнхий нарийн бичгийн дарга Ж.Батмөнх хэлэхдээ: улс орны 
дотоод амьдралын тулгамдсан асуудлыг шийдвэрлэхийн тулд үзэл суртлын 
болон бусад ялгааг шалтаг болгохгүйгээр харилцан ашигтай байх зарчим 
баримтлан гурав дахь орнууд, юуны өмнө өндөр хөгжилтэй өрнөдийн 
орнуудтай эдийн засгийн гадаад харилцаа, хамтын ажиллагааг хөгжүүлэх нь 
манай орны хэрэгцээ, үндэсний эрх ашигт бүрэн нийцнэ” гэсэн байдаг.

Ийнхүү манай улс 1987 онд АНУ-тай, 1989 онд Европын Хамтын 
Нийгэмлэгтэй, 1990 онд БНСУ-тай тус тус дипломат харилцаа тогтоосон 
билээ. Мөн 1986 онд Италийн ГЯЯ-ны орлогч сайд, Англи, Швед, ХБНГУ-ын 
ГЯЯ-ны төлөөлөгчид, 1987 онд Францын ГЯЯ-ны орлогч сайд, 1989 Японы 
ГЯЯ-ны сайд онд БНМАУ-д айлчилсан бол БНМАУ-ын ГЯЯ-ны сайд 
М.Дүгэрсүрэн 1987 онд Япон, Австралид, орлогч сайд Х.Олзвой 1988 онд 
Англи, ХБНГУ, Италид тус тус айлчилжээ.

1988 онд ГЯЯ-ны сайд Ц.Гомбосүрэн АНУ-ын Төрийн нарийн бичгийн 
дарга Ж.Шульц, 1989 онд Ж.Бейкертэй уулзсан байна.

Хоёр системийн сөргөлдөөн үгүй болж, ЗХУ задарч, Монгол Улс 
социалист чиг баримжаанаас татгалзан, Зөвлөлтийн цэрэг Монголоос гарч, 
Орос-Хятадын харилцаа хэвийн болсноор манай улс үндэсний ашиг сонирхлоо 
дээдэлсэн, бие даасан гадаад бодлого явуулах боломжтой болсон юм. Нөгөө 
талаар энэ үед дотоод эдийн засгийн хямрал огцом гүнзгийрч Монгол Улс 
санхүү, эдийн засгийн хувьд тулж түших хүчингүй болсон байв. Энэ үед эдийн 

засгийн хямралаас гарахад эн тэргүүнд гадаадын тусламж, дэмжлэгийг олох 
зайлшгүй шаардлагатай болов.

Энэ үед Монгол Улс аюулгүй байдлаа хэрхэн хангах тухай 
хувилбаруудыг дэвшүүлж эхэлж байлаа. Тухайлбал, нэгдүгээрт, Монгол Улс 
байнгын төвийг сахих бодлого баримтлах, хоёрдугаарт, Монголын аюулгүй 
байдлын талаар ЗХУ, БНХАУ-ын хамтын баталгаа гаргуулах, гуравдугаарт, 
аюулгүй байдлын олон улсын баталгаа бий болгох, дөрөвдүгээрт, хоёр 
хөрштэйгөө итгэлцлийг тууштай бэхжүүлэх замаар геополитикийн тэнцвэр 
барих, ашиг сонирхлыг тэнцвэртэй байлгах бодлого баримтлах, чингэхдээ 
эдийн засгийн гадаад харилцаанд ганц улсын монопольчлолыг арилгаж, олон 
түнштэй болох зэрэг хувилбар дэвшүүлж байлаа.

Зөвлөлт-Хятадын 1989 оны тавдугаар сарын хамтарсан мэдэгдэлд, бие 
биеийн эсрэг шууд болон хил залгаа гуравдагч орны газар нутгийг ашиглан хүч 
хэрэглэх буюу хүч хэрэглэхээр заналхийлэхгүй хэмээн зарласан, 1990 оны 
тавдутаар сард БНМАУ-ын АИХ-ын Тэргүүлэгчдийн дарга П.Очирбат 
БНХАУ-д айлчилж, хоёр тал энх тайвнаар зэрэгцэн орших таван зарчим дээр 
үндэслэн сайн хөршийн харилцааг хөгжүүлэх, хоёр орны хилийг энх тайвны 
хил болгохоо нотлон мэдэгдсэн зэрэг нь Монгол Улсад аюулгүй байдлын 
гадаад таатай орчин бүрдүүлжээ. Улмаар дээр дурьдсан дөрвөн хувилбараас 
хоёр хөрш оронтойгоо итгэлцлийг тууштай бэхжүүлэх замаар геополитикийн 
тэнцвэр барих хувилбарыг сонгон авахад ихээхэн түлхэц үзүүлсэн билээ.

Энэ үед АНУ-ын Төрийн нарийн бичгийн дарга Ж.Бейкер Монгол 
Улсад айлчлан, “БНМАУ хоёр том хөрштэй. АНУ тэдэнтэй харилцахдаа танай 
харилцаанд сэв суулгахыг боддоггүй. Танай улс АНУ-ыг оролцуулан гурван 
том улстай сайн харилцаатай байж болох юм” гэжээ. Энэ үг ‘Гуравдагч хөрш”- 
ийн бодлогод агуулгын төдийгүй нэр томьёоны ач холбогдолтой болжээ.

Монгол Улс 1992 онд нутаг дэвсгэрээ цөмийн зэвсгээс ангид бүс хэмээн 
тунхаглан зарлаж түүнийгээ олон улсын хэмжээнд хүлээн зөвшөөрүүлж, 
улмаар цөмийн зэвсэгтэй 5 гүрнээр баталгаа гаргуулж авах талаар нэлээд 
шаргуу ажилласны дүнд тэд энэ асуудлаар 2012 оны есдүгээр сард хамтарсан 
тунхаглал гаргаж гарын үсэг зурав. Ийнхүү тэд Монгол улсын цөмийн 
зэвсгээс ангид статус болон тэр чиглэлээр явуулж байгаа бодлогыг хүлээн 
зөвшөөрч, тэрхүү статусыг хүндэтгэхээ зарлан мэдэгдэж, түүнийг зөрчихөд 
чиглэсэн аливаа үйлдэл хийхгүй байхаа тунхагласан. Манай хоёр хөршийг 
ийм мэдэгдэл хийхэд цөмийн зэвсэгтэй АНУ, Англи болон Франц улсуудын 
бодлого, байр суурь зохих ёсоор нөлөөлсний дээр тэд ОХУ, Хятадтай хамт

 тэрхүү тунхаглалд нэгдэж гарын үсэг зурснаараа тэр хоёрын амлалт 
мэдэгдлийг өөрийн зүгээс давхар баталгаажуулж өгсөн. Иймд тэд энэ цөмийн 
зэвсгээс ангид бүс нутгийн асуудал, баталгааны хувьд гуравдагч хөршийн 
үүргийг биелүүлсэн гэж үзэх бүрэн үндэстэй.

Нийгэм, эдийн засгийн шилжилтийн хүнд үед гадаад бодлого юуны түрүүнд 
гуравдагч улсуудтай эдийн засгийн хамтын ажиллагааг хөгжүүлэх зорилт 
тавьжээ. Өндөр хөгжилтэй, капиталист орнуудтай эдийн засгийн харилцаагаа 
идэвхжүүлэх энэ бодлого 1990 оноос хойш улам баяжин ‘Гуравдагч хөрш”- 
ийн бодлогын чухал хэсэг болон хөгжсөн гэж дүгнэж болно.

ХОЁР. “Гуравдагч хөрш”-ИЙН БОДЛОГЫН ТУХАЙ ҮНДСЭН 
ОЙЛГОЛТ

Монгол Улс ардчилал, зах зээлийн замд хөл тавьж, бие даасан, нээлттэй 
гадаад бодлогоо хэрэгжүүлж эхэлсэн үе болох 1990 оны наймдугаар сард АНУ- 
ын Төрийн нарийн бичгийн дарга Ж. Бейкер Монгол Улсад айлчлан ирээд, 
“БНМАУ хоёр том хөрштэй. АНУ тэдний аль нэгтэй харилцахдаа танай 
харилцаанд сэв суулгахыг боддоггүй. Танай улс АНУ-ыг оролцуулан гурван 
том улстай сайн харилцаатай байж болох юм”1 хэмээн мэдэгджээ. Энэ үг хоёр 
хөршийнхөө хооронд тэнцвэр барьж, бусад орны дэмжлэгийг авах гэсэн 
Монголын гадаад бодлогын нэг стратегт оноосон нэр болжээ.

Эдүгээ ‘Туравдагч хөрш” гэдэг бичилтийг нэг мөр болгож, албан ёсны 
баримт бичиг, олон нийтийн мэдээллийн хэрэгслээр нэгдмэл хэрэглэж 
хэвшүүлэх нь чухал байна.

“Гуравдагч хөрш”-хэмээх нэр томьёо
Үндэсний аюулгүй байдлын үзэл баримтлал (ҮАБҮБ), Гадаад бодлогын 

үзэл баримтлал (ГБҮБ)-д ‘Гуравдагч хөрш” гэдэг үгийг хашилттай2, 
хашилтгүй3 хоёр янзаар томьёолсон байна. Түүнчлэн мэдээллийн хэрэгслээр 
“гурав дахь хөрш” гэж бичиж байна. “Гуравдагч хөрш” гэдэг үг ихэнх гадаад 
хэлэнд “гуравдугаар” гэсэн дэс тоон утгаар бууж байгаагаас4 улс орнуудыг 
дугаарласан мэт буруу ойлголтыг төрүүлдэг байх магадлалтай юм.

“Хөрш” гэдэг үгийн тухайд ч зарим судлаач шүүмжлэлтэй ханддаг. 
Тухайлбал, хөрш гэдэг зэрэгцэж, хаяа нийлж, шууд хиллэсэн улсуудыг л 
нэрлэдэг газар зүйн ойлголт тул “гуравдагч түнш” гэх хэрэгтэй гэсэн санал 
байдаг.
Иймд нэр томьёог нэг мөр болгон хэрэглэхийн тулд дараах саналыг дэвшүүлж 
байна:

Хэл судлаачдын тайлбарлаж буйгаар “гуравдагч”, “гурав дахь” гэсэн 
үгийн аль алинд “гуравдугаар” буюу эхний хоёрын дараа гэсэн санаа 
байна.5 Түүнчлэн “гурав дахь” гэдэг нь илүү тодорхой, хэн нэгнийг 

заасан утга илэрхийлдэг бол “гуравдагч” гэдэг үг тодорхой бус утгатай 
болно. Иймд зөвхөн “гуравдагч” гэдэг үгийг хэрэглэх,
‘Гуравдагч хөрш” гэдэг нэгэнт газарзүйн утгаар бус, шилжсэн утгаар 
хэрэглэж байгаа хийсвэр ойлголт тул ямагт хашилтанд бичих,

- Монгол хэлний бичгийн найруулга зүйд хашилтад багтсан үг ёжлох 
утгыг илэрхийлэх явдал цөөнгүй байдаг тул “гуравдагч” гэх үгийн 
эхний үсгийг томоор бичиж хэвших,
Гадаад хэлэнд гуравдугаар хэмээх утгаар бууж байгаа тул ‘Гуравдагч 
хөрш”-үүдийн хэлээр дүйх үгийг олох, тийм үг байхгүй бол утгын 
тайлбарыг орчуулан дагуулж байх нь зөв юм.
‘Гуравдагч хөрш”-ийн бодлого ба олон улсын харилцааны онол
Монгол Улсын ‘Гуравдагч хөрш”-ийн бодлого улс орныхоо тулгамдсан 

асуудлыг шийдвэрлэхийн тулд дэлхийн хүчирхэг улсуудтай харилцаа, хамтын 
ажиллагааг гүнзгийрүүлэх, тэдний бодит сонирхлыг бий болгох, хоёр 
хөрштэйгөө тэнцвэртэй харилцах замаар хязгаарлагдмал гадаад орчиндоо 
таатай нөхцлийг бүрдүүлэхэд чиглэсэн байна. Энэ бодлого ямар нэгэн онол, 
урсгалын үндсэн дээр бус, үе үеийн монголчуудын хүсэл эрмэлзлийн дүнд 
түүхэн амьдралын явцад буй болжээ.

Олон улсын харилцааны онолд “Гуравдагч хөрш”-ийн бодлогын тухай 
тусгайлан тодорхойлсон зүйл алга байна. Гэхдээ аль нэг улс их гүрнүүдийн 
нөлөөнд автах, шахалтад орох, улмаар тусгаар тогтнол, аюулгүй байдал нь 
эрсдэлд ороход гуравдагч хүчний ивээл тусламжийг хайх явдал түгээмэл 
байдаг.

Жижиг, жийрэг улсууд их гүрний нөлөөг тогтоон барих сөрж 
тэнцвэржүүлэх (hard balancing), зөөлөн тэнцвэржүүлэх (soft balancing) хоёр 
арга байх аж. Жижиг улс сөрж тэнцвэржүүлэх бодлого явуулаад төгс амжилт 
олсон тохиолдол үгүй. Монгол Улс хоёр хөршийнхөө алиныг ч сөрж 
тэнцвэржүүлэх чадалгүй, ингэх гэж оролдох явдал дэндүү эрсдэлтэй. Харин 
түүний оронд хоёр хөршийн тулгалтаас бултах, нөлөөг сааруулах, үүндээ 
гуравдагчийг ашиглах замаар “зөөлөн тэнцвэржүүлэх” арга хэрэглэх нь зүйтэй.

Ийнхүү зөөлөн тэнцвэржүүлэх арга хэрэглэхдээ олон улсын 
харилцааны тогтсон онол, баримтлалд тулгуурлавал илүү үр дүнтэй болно. 
Тухайлбал олон улсын харилцааны реалист онолд аливаа улсын үндэсний эрх 
ашиг, гадаад бодлогын уялдааг авч үзсэн байдаг нь ‘Туравдагч хөрш”-ийн 
бодлогыг тайлбарлахад ашиглаж болохоор байна.

Реалист онолоор аливаа улс дотоод нөхцөл, хүчин чадал, язгуур эрх 
ашигтаа үндэслэн гадаад бодлогоо томьёолдог. Ингэхдээ бусад улсын 
сонирхлыг сайтар харгалзах хэрэгтэй гэж үздэг. Бусдын ашиг сонирхлыг хэр 
зэрэг харгалзан өөрийн эрх ашигт нийцүүлж чадаж байгаагаас гадаад 
бодлогын цар хүрээ, амжилт шалтгаалдаг байна.1 Тухайлбал, реалист онолын 
том төлөөлөгч, АНУ-ын геополитикч Ханс Моргентау гадаад бодлого, 

1 Siegfried Schneider; Manuela Spindler: Theorien der Internationalen Beziehungen. 3.Auflage. 
2010

дипломат ажиллагааны үндсийг дараах байдлаар тодорхойлсон нь ‘Гуравдагч 
хөрш”-ийн бодлогын судалгааны чухал суурь болох юм. Үүнд:

- Хүч чадавх, бололцоондоо тохируулан зорилтоо тодорхойлох,
- Нөгөө улсынхаа [хоёр хөрш, ‘Гуравдагч хөрш”] зорилтыг мэдэж 

байх,
- Харилцагч талуудын [Монгол Улс, хоёр хөрш, “гуравдагч 

хөршийн”] зорилт хоорондоо хэр авцалдаж байгааг тодруулах, 
Дээрх хүчин зүйлд тулгуурлан өөрийн зорилтыг хэрэгжүүлэх аргыг 
зөв сонгох ёстой гэжээ.

Их гүрнүүдийн сонирхлын уулзварт байдаг манайх шиг орны хувь заяа 
дотоод байдлаас дутуугүй гадаад орчин нөхцлөөс хамаарна.

Монгол шиг орон гадаад орчиндоо нөлөөлөх чадвар бага байдаг нь 
түгээмэл боловч өөр рүүгээ хандсан сонирхлыг залж чиглүүлж, түүнээсээ 
хожоо гаргаж, өөрийгөө хамгаалж байх боломж түүхийн аль ч үед байсаар 
ирсэн.1
“Гуравдагч хөрш”-ийн шалгуур үзүүлэлт

ҮАБҮБ-д ‘Гуравдагч хөрш”-ийн бодлогын хүрээнд өндөр хөгжилтэй, 
ардчилсан улсуудтай [...] хоёр болон олон талын харилцаа, хамтын ажиллагааг 
хөгжүүлнэ” гэж томьёолжээ.2 Гэхдээ энэ нь Монгол Улс хөрш, түншүүдээ 
зөвхөн ийм явцуу хүрээгээр харж сонгоно гэсэн хэрэг огтхон ч биш билээ. 
Угаасаа аль нэг улс гадаад оронтой харилцахдаа элдэв шалгуур тавьж ялган 
зааглах нь зохимжгүй нь ойлгомжтой. Харин өнөөгийн өндөрлөгөөс харахад 
нийтлэг үнэт зүйлтэй, хөгжил дэвшилд хүрэхэд үлгэр жишээ болох боломжтой 
гэдэг үүднээс ардчилсан, өндөр хөгжилтэй орнуудтай илүү өргөн хүрээнд, 
ойртон харилцах зорилго тавьсан гэж үзэх үндэстэй.

Эхний шалгуур нь өнөөдөр Монгол Улс ардчилал, зах зээлийн эдийн 
засгийн тогтолцоог сонгон хөгжлийн чиг хандлагаа тодорхойлж, үндсэн 
хуулиндаа хүний эрх, эрх чөлөөг баталгаажуулсантай нягт холбоотой. Иймд 
улс төрийн ардчилсан дэглэмээ хадгалан үлдэх, цаашлаад хоёр хөршөөс хэт 
хараат байдлыг багасгах, бие даасан байдлаа бэхжүүлэх, аюулгүй байдлаа 
хангахад бидэнтэй нийтлэг үнэт зүйл бүхий ардчилсан улсын тусламж дэмжлэг 
хэрэгтэй болно гэж үзсэн юм. Гэхдээ ‘Гуравдагч хөрш”-ийн бодлого бол дан 
ганц улс төрийн үзэл санаа, үнэт зүйлийг хадгалахад биш, Монгол Улсын 
үндэсний язгуур эрх ашгийг хангахад чиглэсэн асуудал учир ардчилсан улс 
‘Гуравдагч хөрш” байх нь туйлын утгаар, цаг хугацааны хязгааргүй байх 
шалгуур биш юм.

Удаах шалгуур өндөр хөгжилтэй улсуудын ашиг сонирхлыг Монгол 
Улсад бий болгох замаар Орос, Хятадын улс төр, соёл, эдийн засгийн 
давамгайллыг хязгаарлах, тэнцвэржүүлэх зорилгыг агуулдаг. Цаашилбал, 

1 М.Батчимэг: Шатрын өрөг дэх Монгол. 2012 он. 15 дугаар тал.
2 ҮАБҮБ-ын 3.1.1.5

өндөр хөгжилтэй байх шалгуур нь бүс нутаг, олон улсын харилцаанд нөлөө 
бүхий улс байх давхар агуулга илэрхийлж байна.

‘Гуравдагч хөрш” гэдэг газарзүйн ойлголт биш учир Монгол Улс 
‘Гуравдагч хөрш”-өө сонгох боломжтой бөгөөд манай ардчилал, хөгжлийг 
тууштай дэмжигч, дорвитой хандивлагч, хөрөнгө оруулагч, аюулгүй байдал, 
хөгжил дэвшил, эдийн засагт ач холбогдолтой улс бүр ‘Гуравдагч хөрш” байх 
боломжтой гэсэн байр суурь байдаг.1
Монгол Улсын “Гуравдагч хөрш” хэн бэ?

1994 онд баталсан Гадаад бодлогын үзэл баримтлалд “АНУ, Япон, 
ХБНГУ зэрэг өрнө, дорнын өндөр хөгжилтэй улс гүрнүүдтэй найрсаг 
харилцааг хөгжүүлэх”-ээр заагаад, “Энэтхэг, БНСУ, Тайланд, Сингапур, Турк, 
Дани, Финланд, Австри, Швед, Швейцари зэрэг оронтой найрсаг харилцааг 
хөгжүүлж, тэдгээрийн эдийн засгийн бодит сонирхлыг Монголд бий болгон 
зохистой түвшинд хүргэх бодлого баримтална” гэсэн байв.2 Энд ‘Гуравдагч 
хөрш” гэдэг үг хэрэглээгүй боловч тухайн үед эдгээр улсыг Монгол Улсын 
‘Гуравдагч хөрш” гэж үзэж байв.

2011 онд шинэчлэн баталсан ГБҮБ-д “АНУ, Япон, Европын Холбоо, 
Энэтхэг, БНСУ, Турк зэрэг өрнө, дорнын улс, холбоотой ‘Гуравдагч хөрш”- 
ийн бодлогын хүрээнд түншлэлийн харилцаа, хамтын ажиллагааг өргөжүүлэн 
хөгжүүлнэ” гэж маш тодорхой заажээ.3

Ийнхүү улсуудыг нэр цохон заасан явдал “сайн, муу” хоёр талтай байна. 
Сайн тал нь, нэр заагдсан улс Монгол улстай харилцаагаа улам гүнзгийрүүлэх 
боломжийг эрэлхийлнэ. Түүнчлэн бид ч чухам хэнийг энэ бодлогын хүрээнд 
ойлгож байгаагаа тодорхойлсноор зоримог, чигч бодлого хэрэгжүүлэх 
боломжтой болно. Сул тал нь, нэр дурьдагдаагүй улсуудад4 таагүй ойлголт 
төрүүлэх ба энэ нь бодит харилцаанд сөргөөр нөлөөлж болзошгүй. Цаашилбал 
‘Гуравдагч хөрш”-үүдтэй бусдаас илүү дотно харилцааг хөгжүүлэх, тэдний 
хүсэлтийг онцгойлон харгалзах үүргийг өөртөө авч байгаа хэрэг болж,5 тэдний 
зүгээс хүлээлт үүсэх магадлалтай. Иймэрхүү хандлага сүүлийн үед байгалийн 
баялгийг ашиглахтай холбоотой ажиглагдах болсон билээ.

Иймд ‘Гуравдагч хөрш” чухам хэн болох талаар дараах нэгдсэн 
ойлголтыг хэвшүүлэх саналтай байна:

- “Гуравдагч хөрш” чухам хэн байхыг цаашид Монгол Улсын ҮАБҮБ, 
ГБҮБ-д зааснаар ойлгоно. ГБҮБ-д нэр заагдсан АНУ, Япон, Энэтхэг, 
БНСУ, Турк болон Европын Холбооны улсууд ’’гуравдагч хөрш”-үүд 
юм.

1 “Монгол Улсын “гуравдагч хөрш"-ийн бодлого. Монгол, Европ-бодлого зорилт” эрдэм 
шинжилгээний бага хурлын эмхэтгэл. ССХ. 2012.
2 1994 онд батлагдсан Монгол Улсын ГБҮБ-ын хоёрдугаар бүлгийн 12-2.
3 2011 онд батлагдсан Монгол Улсын ГБҮБ-ын хоёрдугаар бүлгийн 14-2.
4 Тухайлбал эдийн засгийн өргөн харилцаатай Канад улсыг дурьдаагүй байдаг.
5 Д.Гэрэл: Монгол Улсыи Үндэсний аюулгүй байда.пд сөргөөр нөлөөлөх хүчин зүйлс, эрсдэлийн 
үнэлгээ. “Монголын Улсын Үндэсний аюулгүй байдал-үндэсний язгуур ашиг сонирхол ” онол 
практикийн бага хурлын эмхэтгэл, 2012 он, 26-р тал.

- Европын Холбооны 27 гишүүн улсаас НҮБ-ийн Аюулгүйн 
зөвлөлийн байнгын гишүүн, цөмийн зэвсэгтэй их гүрнүүд болох 
Англи, Франц болон Монгол Улстай уламжлалт сайн харилцаатай 
ХБНГУ-д бодлогын цөмийг хандуулах нь зүйтэй. Канад улстай ч энэ 
бодлогын хүрээнд эдийн засгийн өргөн харилцааг хөгжүүлж байгаа 
билээ. Цаашилбал, Европын Холбоо олон улсын харилцаанд нөлөө 
бүхий бие даасан институцийн хувьд ч өөрөө энэ ойлголтод 
хамаарна.

Олон талт хамтын ажиллагааны механизмд элсэх замаар “Гуравдагч хөрш”- 
ийн дэмжлэгийг “институцчилэх” боломж байна. 2012 онд Монгол Улс 
ЕАБХАБ-ын гишүүн болсон, мөн цөмийн зэвсгээс ангид статусыг цөмийн 
зэвсэгтэй 5 гүрнээр баталгаажуулсан нь энэ чиглэлд гарсан бодит алхам юм.
“Гуравдагч хөрш”-ийн бодлогын зорилго, үндсэн зарчим

‘Гуравдагч хөрш”-ийн бодлого Монгол Улс газар зүйн өвөрмөц 
байрлалаас үүдэн бий болсон бөгөөд тусгаар тогтнол, үндэсний эрх ашиг, 
аюулгүй байдлаа хангаж, хөгжил дэвшлийн таатай нөхцлийг бүрдүүлэхийн 
тулд хөрш хоёр их гүрний нөлөөг аль нэг гуравдагч улс, бүлэг улс, эвсэл 
холбоогоор тэнцвэржүүлэх зорилготой юм. Энэ үүднээс хоёр хөршийн аль 
нэгээс болон хоёулангаас нь цэрэг, улс төр, эдийн засгийн хараат байх, хэт 
нөлөөнд орохоос сэргийлсэн бодлого, үйл ажиллагаа явуулна. Гэхдээ энэ 
бодлого хоёр хөрш, тэдгээртэй хөгжүүлж буй харилцааг баяжуулж байгаа 
болохоос сөрөх, орлуулах зорилго огтхон ч агуулаагүй юм.

‘Гуравдагч хөрш”-ийн бодлого Монгол Улсын Үндсэн хууль, Үндэсний 
аюулгүй байдлын үзэл баримтлал болон Гадаад бодлогын үзэл баримтлал, 
тэдгээрийн үзэл санаа, үндсэн зарчимд тулгуурласан байна. Тухайлбал:

‘Гуравдагч хөрш”-ийн бодлогод үндэсний ашиг сонирхлыг дээдлэн, 
энхийг эрхэмлэсэн, олон тулгуурт гадаад бодлогын зарчмыг баримталж, 
түүнийг хэрэгжүүлэхдээ улс төр, дипломатын үйл ажиллагааг гол 
болгоно.
‘Гуравдагч хөрш”-ийн бодлого, түүнийг хэрэгжүүлэх явц Монгол 
Улсын Гадаад бодлогын үзэл баримтлалд заасан ОХУ, БНХАУ-тай 
найрсаг, тэнцвэртэй харилцаатай байж, сайн хөршийн ёсоор өргөн 
хүрээтэй хамтын ажиллагаа хөгжүүлэх гадаад бодлогын эн тэргүүний 
зорилтод нийцсэн байна.
Хоёр хөрш, бусад улстай бүс нутгийн шинжтэй аливаа цэргийн эвсэл, 
холбоо, бүлэглэлд оролцохгүй байна.
Монгол Улс, ‘Гуравдагч хөрш”-ийн хоорондын харилцаа, хамтын 
ажиллагааг ардчиллын үйл явцыг гүнзгийрүүлэх, хүний эрхийг 
баталгаажуулах, тогтвортой хөгжлийг хангах зэрэг хүн төрөлхтний 
нийтлэг үнэт зүйлс, эрх ашиг, хамтын сонирхолд тулгуурлан 
хөгжүүлнэ.

‘Гуравдагч хөрш”-ийн бодлогын хязгаар
Олон улсын харилцааны түүхэнд аль нэг улс тусгайлсан бодлогыг 

тодорхой хугацаанд хэрэгжүүлээд дуусгаж байсан тохиолдол цөөнгүй байна.

Тухайлбал, хүйтэн дайны үед буюу 1970-аад оны дундуур ХБНГУ тухайн 
үеийн Зүүн Герман, Зүүн Европ дахь социалист системийн орнуудтай 
харилцаагаа хэвийн болгох, сэргээхээр "Ostpolitik"- ийг хэрэгжүүлж байв. 
1980-аад оны дундуур Өмнөд Солонгос Хойд Солонгостой харилцаагаа 
сэргээх “Умардын бодлого"-ыг мөн тодорхой хугацаанд хэрэгжүүлж байлаа.

"Гуравдагч хөрш"-ийн бодлогод цаг хугацааны хязгаар тавих боломжгүй. 
Гагцхүү энэ бодлогоо ил гаргах, эрчимжүүлэх эсвэл сааруулах, завсарлах үе 
байж болно. Эдүгээ Монгол Улсын "Гуравдагч хөрш"-ийн зүгээс Орос, 
Хятадыг тэнцвэржүүлэх, хазаарлах илэрхий бодлого явуулаагүй байгаа учир 
хөршүүдээсээ эмээлгүй тэдэнтэй харилцах таатай боломж бүрдэж байна. 
Тэгвэл ямар үед энэ бодлого тодорч, ямар үед эрчимжиж эсвэл саарч байх вэ 
гэдэг хязгаарыг бид мэдэж байвал зохилтой. Юуны түрүүнд "Гуравдагч хөрш“- 
ийн бодлогын зарчимд харшлах нөхцөл байдал үүсэх, их гүрнүүдийн хооронд 
хүчний харьцаа эрс өөрчлөгдөх, сөргөлдөх тохиолдолд бид 'Гуравдагч хөрш,,- 
ийн бодлогоо эргэн харахад хүрнэ. Жишээлбэл, "Гуравдагч хөрш“-нйн зүгээс 
Орос, Хятад руу дайсагнасан бодлого баривал Монгол Улс түүнтэй тогтоосон 
харилцаагаа эргэн хянах хэрэгтэй болно. Монгол Улсын аюулгүй байдлын 
хувьд "Гуравдагч хөрш"-ийн оролцооноос илүү хоёр хөрштэй тогтоосон 
харилцаа шууд ач холбогдолтой юм.1 Үүнээс үзвэл "Гуравдагч хөрш“-ийн

1 О. Машбат:Монгол Улсын Үндэсний аюулгүй байдлын үзэл баримтлал ба "гуравдагч хөрш"- 
ийн бодлогын хязгаар. Их гүрнүүдийн хүрээлэлд орших улсын бодлого - эрдэм шинжилгээний 
хурлын эмхэтгэл. 2011. Хуудас 8.

бодлого амжилттай хэрэгжих үндсэн нөхцөл бол Монгол Улс - хоёр хөрш - 
‘Гуравдагч хөрш ” гэсэн гурвалсан харилцааны тэнцвэр болно. Ингэхдээ хоёр 
хөрш. ‘Гуравдагч хөрш”-тэй тус тусад нь ижилхэн харилцахаас гадна тэдний 
нийтлэг ашиг сонирхлыг бий болговол илүү үр дүнтэй байх болно. Тухайлбал, 
хоёр хөрш, ‘Гуравдагч хөрш” хамтдаа багтдаг дэлхий дахины болон бүс 
нутгийн олон улсын байгууллагуудын хүрээнд, ийм байгууллагыг хөшүүрэг 
болгон үйл ажиллагаа явуулах нь зүйтэй. Хоёр хөрш, “Гуравдагч хөрш”-ийн 
нэгдэн орсон олон улсын байгууллага, хамтын ажиллагааны хэлбэрүүдийн 
давхцалыг дараах зурагт үзүүлэв.

Зургаас харахад ЕАБХАБ-д манай ихэнх ‘Гуравдагч хөрш”-үүд болон 
ОХУ багтаж байна. 2012 онд Монгол Улс энэ байгууллагын гишүүн болсон нь 
‘Гуравдагч хөрш”-ийн бодлогын хувьд чухал алхам болсон бөгөөд энэ 
байгууллагын хүрээнд цаашид идэвхтэй үйл ажиллагаа явуулах боломжтойг 
харуулж байна. Түүнчлэн Их-8, Их-20 -ийн яриа хэлэцээний механизм цаашид 
гүнзгийрэн хөгжвөл ‘Гуравдагч хөрш”-ийн бодлогод чухал ач холбогдолтой 
болно.

НҮБ-ын Аюулгүйн Зөвлөл ОХУ, БНХАУ-ыг хоёрыг хамт багтаасан 
нөлөө бүхий институци тул бусад байнгын гишүүн АНУ, Франц, Англи болон 
байнгын гишүүн болох магадлалтай Герман, Япон, Энэтхэг улс руу “Гуравдагч 
хөрш”-ийн бодлогыг онцгойлон хандуулж, илүү өндөр түвшинд аваачих нь зөв 
юм.

Харин хоёр хөршийн гол оролцоотой ШХАБ, цөөнгүй “Гуравдагч 
хөрш”-ийг хамруулсан НАТО-гийн хамтын ажиллагаанд тэнцвэрийг олж 
харилцах шаардлагатай болов уу.
‘Гуравдагч хөрш”-ийн бодлого хэрэгжих салбар
Эдүгээ харилцан хамаарал гүнзгийрч, даяаршиж буй дэлхийд аливаа улсын 
оршин тогтнох, хөгжил дэвшил, аюулгүй байдал нь ганц цэрэг-стратегийн 
асуудалтай холбогдох бус, худалдаа, хөрөнгө оруулалт, зээл, тусламж, эдийн 
засгийн өсөлт, экологи, тогтвортой хөгжил, ядуурлыг бууруулах, ардчилал, 
сайн засаглал, хүний эрх зэрэг улс орнуудын хоёр болон олон талт хамтын 
ажиллагаа, шинжлэх ухаан-технологи, мэдээллийн технологийн үр нөлөө, 
далайд гарцтай эсэх зэрэгтэй уялдаж өргөн утгыг агуулах болсноор «гуравдагч 
хөрш»-ийн тухай ухагдахууныг тэлж байгаа юм. Эдгээрээс чухам аль салбарт 
энэ бодлогыг түлхүү хандуулах вэ гэдэг асуулт урган гарна.

ҮАБҮБ-д “Монгол Улс ‘Гуравдагч хөрш”-ийн бодлогыг улс төр, эдийн 
засаг, соёл хүмүүнлэгийн салбарт хэрэгжүүлнэ” гэж тодорхой заасан юм.

Улс төрийн салбарт ардчиллын үйл явцыг гүнзгийрүүлэх, хүний эрхийг 
баталгаажуулах, тогтвортой хөгжлийг хангах зэрэгт тулгуурлан ‘Гуравдагч 
хөрш”-ийн бодлогыг хөгжүүлэхийг Монгол Улс зорилго болгосон юм. 
Ардчиллын нийтлэг үнэт зүйлсэд тулгуурласан манай ‘Гуравдагч хөрш”-ийн 
бодлого энэ салбарт хэрэгжих боломжтой. Монгол Улсын хувьд ‘Гуравдагч 
хөрш” улсуудтайгаа маргаантай, зөрчилдсөн зүйл байхгүй. Түүнчлэн, Монгол 
Улс 2011 оноос Ардчилсан улсуудын хамтын нийгэмлэгийг даргалж байгаа нь 

дэлхий дахины ардчиллын үйл хэрэгт хувь нэмрээ оруулж байгаагийн жишээ 
юм. Энэ мэтээр ‘Гуравдагч хөрш”-ийн бодлого цаашид тус салбарт амжилттай 
хэрэгжих бүрэн боломжтой байна.

Харин эдийн засгийн салбарт хөрш хоёр улсаас хараат бус байхын тулд 
‘Гуравдагч хөрш”-ийн оролцоог нэмэгдүүлж, эдийн засгийн харилцааг 
төрөлжүүлэх /diversification/ хэрэгтэй.1

Эдүгээ Монгол Улсад хоёр хөршийн эдийн засгийн сонирхол, байр 
суурь улам бүр тэлж байна. Ялангуяа, БНХАУ-ын эдийн засгаас Монгол 
Улсын эдийн засгийн хөгжил хамааралтай болсоор байгаа билээ2. Иймд эдийн 
засгийн зохистой тогтолцоог бий болгох, хөршүүдээс хэт хараат болохгүйн 
тулд эдийн засгийн харилцааг төрөлжүүлж, олон талтай болгож, ‘Гуравдагч 
хөрш”-үүдийн оролцоог нэмэгдүүлбэл ач холбогдолтой юм.

Сүүлийн үед эдийн засгийн салбарт үйл ажиллагаа явуулж байгаа 
‘Гуравдагч хөрш”-ийн тоо нэмэгдэж байгаа сайн талтай ч үүнтэй уялдаж 
эдийн засгийн олон салбарт (diversification) жигд оролцохгүй байгаа нь 
харагдлаа. Тухайлбал, эрдэс баялаг, эрчим хүчний түүхий эдийн нөөц ихээр 
илэрсэнтэй холбоотой манай улсыг олон орон сонирхох болсон. Уул уурхайн 
салбарын хөгжлийн энэ тэсрэлт цөөнгүй ‘Гуравдагч хөрш”-ийг ч сэрээсэн юм. 
Ингэснээр энэ салбарт хоёр хөршийн давамгайлал бий болохоос хамгаалж 
байгаа ч ‘Туравдагч хөрш”-үүд хоёр талын эдийн засгийн харилцааг өнөө л уул 
уурхай, эрчим хүчний нөөцийн хүрээнд харж байгаа нь ажиглагдаж байна. 
Өөрөөр хэлбэл, ‘Гуравдагч хөрш”-үүдийн эдийн засгийн ашиг сонирхол мөн л 
түүхий эд, ашигт малтмал олборлоход чиглэж байна.

Соёл хүмүүнлэгийн салбарт Монгол Улсын шинжлэх ухаан- 
технологийн чадавх, иргэдийн эрдэм оюуныг орчин үеийн түвшинд гарган 
хөгжүүлэхэд ‘Гуравдагч хөрш” орнууд чухал хүчин зүйл тул тэдэнтэй 
идэвхтэй харилцахыг зорьж байна. Соёл, хүмүүнлэгийн салбарт ‘Гуравдагч 
хөрш”-ийн бодлого хэрэгжих өргөн боломжтой юм. Энэ салбарт Монгол 
судлалыг ‘Гуравдагч хөрш”-үүдийн хүрээнд өргөжүүлэх бодлогыг эрчимтэй 
барьж, улс орноо сурталчлахын сацуу тэдний ололт амжилтыг дэлгэрүүлж 
хоёр болон олон талын харилцааг бэхжүүлэх нь зүйтэй.

ҮАБҮБ-д дээрх салбаруудыг заагаад, харин аюулгүй байдлын салбарыг 
дурьдаагүй. Ингэснээр сүүлийн үед өргөжин хөгжиж байгаа аюулгүй байдлын 
гадаад хамтын ажиллагаа энэ бодлогоос ангид мэт харагдаж байна. Энэ нь бид 
дотооддоо аюулгүй байдал, батлан хамгаалах болон цэргийн харилцааны зааг, 
хүрээг нарийвчлан ялгаж хэвшээгүйтэй холбоотой. Эдгээр нь шат дараалсан 
ойлголт бөгөөд хамгийн бага нь цэргийн харилцаа юм. 

1 Гадаад хөрөнгө оруулалтын газрын мэдээгээр нийт гадаадын нийт хөрөнгө оруулалтын 
65,3 хувь нь уул уурхай, эрдэс баялагийн салбарт орж байна.
2 БНХАУ-ын 5639 компани Монголд хөрөнгө оруулжээ. 2011 оны байдлаар Монгол дахь 
Хятадын хөрөнгө оруулалтын хэмжээ 2,85 тэрбум ам.долларт хүрсэн нь гадаадын нийт 
хөрөнгө оруулалтын бараг 50 хувьтай тэнцэж буй ажээ.

106



Харин батлан хамгаалах салбарын харилцаа бол эдийн засаг, нийгэм, 
цэргийн цогц үйл ажиллагаа юм. Дэлхийн жишигт батлан хамгаалах 
байгууллагын бие бүрэлдэхүүний тал хувь нь энгийн байдаг бөгөөд манайх ч 
энэ жишгээр явж байна. Батлан хамгаалах салбарын гаднах том хүрээ бол 
аюулгүй байдлын харилцаа юм. Өөрөөр хэлбэл аюулгүй байдлыг дан ганц 
батлан хамгаалах болон цэргийн салбарын үйл ажиллагаагаар хязгаарлан 
ойлгох нь өрөөсгөл болно. Энэ нь байгалийн гамшиг, халдварт өвчин, 
терроризм, хүний наймаа, хар тамхины худалдаа, хууль бус цагаачлал зэрэг 
уламжлалт бус аюултай тэмцэх, урьдчилан сэргийлэх үйл ажиллагааг ч 
багтаасан өргөн хүрээтэй ойлголт билээ. Дурьдсан гурван түвшинд аваад 
үзвэл, аюулгүй байдлын салбарт “Гуравдагч хөрш”-ийн орнуудтай хамтран 
ажиллаж байгаа бөгөөд хоёр хөршийн харилцааг давж гарсан юмуу түүнд 
харшилсан зүйлгүй байна.

ҮАБҮБ-ын 3.1.1.6-д “хөрш хоёр орон, АНУ, НАТО-гийн гишүүн 
орнууд, Европын Холбоо, Ази, Номхон далайн бүс нутгийн орнуудтай 
аюулгүй байдал, батлан хамгаалах салбарт хоёр болон олон талын харилцаа, 
хамтын ажиллагаагаа үргэлжлүүлэн хөгжүүлж, олон улсын энхийг дэмжих үйл 
ажиллагаанд идэвхтэй оролцоно” гэж заасан байна. Энэ хүрээнд Монгол Улс 
олон улсын ажиллагаа, ялангуяа НҮБ-ын мандаттай ажиллагаанд оролцож 
байгаа нь зэвсэгт хүчнийхээ чадавхыг сайжруулах, Монгол Улс олон улсын 
тавцанд нэр хүндээ өсгөхөд чиглэж байгаа билээ.
“Гуравдагч хөрш”-ийн бодлогын хэрэгжилт

Өнгөц харахад уг бодлого бие даасан тодорхой хөтөлбөргүй, зөвхөн 
хоёр талын өндөр дээд хэмжээний айчлалын үед аман хэлбэрээр илэрхийлдэг, 
хоёр хөршөөсөө өөр аль нэг улстай харилцахдаа хэрэглэдэг “шошго”, хоёр 
талын харилцаанд өгдөг “үнэлгээ” мэт харагддаг. Гэхдээ энэхүү “тодорхойгүй 
байдал” 1 хоёр хөрштэйгөө найрсаг харилцааг бэхжүүлэх, дэлхийн бусад 
улстай хөгжүүлэх харилцааг хязгаарлахгүй байх, нөхцөл байдалд тохируулан 
гадаад бодлогоо чөлөөтэй хөрвүүлэх бололцоо олгож байдгаараа давуу талтай 
юм. Иймд энэ бодлого амжилттай хэрэгжсэн эсэх асуултад “тийм”, эсвэл 
“үгүй” хэмээн шууд хариулах боломжгүй байна. Учир нь аль салбарыг 
хамруулан, аль өнцгөөс харахаас шалтгаалан харилцан адилгүй үр дүн гарах 
юм.

Тухайлбал, улс төр, гадаад бодлого, соёл хүмүүнлэгийн салбарт 
‘Гуравдагч хөрш”-үүдтэй хөгжүүлсэн харилцаанд тулгуурлан дүгнэвэл нэлээд 
амжилт олсон байна. Монгол Улс өрнө, дорнын улсуудтай найрсаг харилцааны 
эхийг тавьж, хоёр талын харилцаанд түншлэлийн харилцааг өргөжүүлэн 
хөгжүүлжээ.2 Цаашлаад ардчилсан дэглэмээ бэхжүүлэх, дэмжлэг олоход 

1 Болзошгүй эрсдэлээс зайлсхийхийн тулд зарим улс ямар нэг асуудалд байр сууриа албаар 
тодорхойгүй байлгадаг тохиолдол олон улсын харилцаанд бий. Үүнийг strategic ambiguity буюу 
стратегийн тодорхойгүй байдал гэдэг байна. Eric М. Eisenberg (2007), Strategic ambiguities: 
Essays on communication, organization, and identity. Thousand Oaks, CA: Sage Publications
2 “Гуравдагч хөрш ’’-үүдтэй хөгжүүлж байгаа хоёр талт харилцааны тоймыг Хавсралт-3- 
аас үзнэ үү.

мэдэгдэхүйц ахиц гаргасан билээ. Олон улсын хамтын нийгэмлэгт, ялангуяа 
НҮБ-ын хүрээнд ч идэвх санаачилгатай ажиллаж байна.

Гэтэл эдийн засгийн салбарт энэ бодлого төдийлөн амжилттай 
хэрэгжихгүй байгааг дээр дурьдсан. Олон улсын харилцааны либерал номлолд 
аливаа улсын эдийн засгийн сонирхол улс төрийнхөө сонирхлыг хөтөлж бий 
болгодог гэж үздэг1, энэ үүднээс үзвэл ‘Гуравдагч хөрш”-ийн эдийн засгийн 
бодит сонирхол баттай бий болоогүй учраас энэ бодлого амжилттай 
хэрэгжээгүй гэж дүгнэж болно.

Монголыг судалдаг гадны эрдэмтэд ч ‘Гуравдагч хөрш”-ийн бодлогын 
үр дүнгийн талаар санал зөрж байна. Стив Норпер Монголын ‘Гуравдагч 
хөрш”-ийн бодлого үндсэндээ хэрэгжиж, олон улсын тавцанд өөрийн гэсэн 
байр суурьтай “хариуцлагатай тоглогч” болон гарч ирлээ хэмээн НҮБ-ын 
Энхийг сахиулах ажиллагаанд цэрэг илгээж байгааг үндэслэн тайлбарласан 
юм.2 Харин Жеффри Рийв үүнийг үгүйсгэж, Монголын эдийн засаг Хятадаас 
шууд хамааралтай болсон, иймээс энэ бодлого үндсэндээ сүйрсэн гэж дүгнэсэн 
байна.3

Цаашид ‘Гуравдагч хөрш”-ийн бодлого амжилттай хэрэгжих нэг 
нөхцөл бол ‘Гуравдагч хөрш”-үүдийн бодит сонирхлыг Монголд бий болгох 
явдал юм. Иймд тэдэнтэй худалдаа, эдийн засгийн харилцааг өргөжүүлэх, 
тэдний хөрөнгө оруулалтыг татах нь чухал. Угтаа энэ бодлого ‘Гуравдагч 
хөрш”-үүдийн эдийн засгийн сонирхлыг татах замаар аюулгүй байдлаа хангах 
гео-эдийн засгийн бодлого гэсэн байр суурийг цөөнгүй судлаач илэрхийлдэг.4 
Иймд энэ бодлого хөрөнгө оруулалтын тэнцвэртэй болон худалдааны оновчтой 
бодлого баримтлах замаар эдийн засгийн олон тулгуурт, зохистой бүтцийг бий болгох 
заалтуудтай уялдан хэрэгжих учиртай.

‘Гуравдагч хөрш”-ийн эдийн засгийн бодит сонирхлыг бий болгож, 
тогтвортой хадгалах гол хэрэгсэл бол гадаадын шууд хөрөнгө оруулалт юм. Хөрөнгө 
оруулалтын тэнцвэрт байдлыг хангах талаар ҮАБҮБ-ын 3.2.2.2-д “Гадаадын аль нэг 
орноос хийгдэх хөрөнгө оруулалтын хувь хэмжээг гадаадын нийт хөрөнгө 
оруулалтын гуравны нэгээс хэтрүүлэхгүй байх бодлого баримтална. Гадаадын төрийн 
өмчит компанийн хөрөнгө оруулалтыг хязгаарлаж, стратегийн ач холбогдолтой 
салбарт хөрш орон, өндөр хөгжилтэй бусад орноос оруулах хөрөнгө оруулалтын 
хэмжээг тэнцвэртэй байлгах бодлого баримтална” гэж заажээ.

Гэтэл бодит байдал дээр нэг улсын хөрөнгө оруулалтын хэмжээг тодорхой 
түвшинд барих бодлого алдагдсан байна. Гадаад худалдааны салбарт ч “Гуравдагч 
хөрш”-ийн” бодлогын үр дүн тодорхой харагдахгүй байна. Гадаад худалдааны эргэлт 
байнга алдагдалтайгаас гадна өрөөсгөл бүтэцтэй байгаа нь манай эдийн засгийг нэг 

1 Andrew Moravcsik: Liberal theories of international relations: a primer Moravcsik / Princeton 
University / 2010.
2 Stephen Noerper, "Ten Things We Can Get from Mongolia, ” PacNet, No. 43, July 11, 2012, 
(Honolulu; CS1S).
3 Jeffrey Reeves, "Response to PacNet #43 - Ten Things We Can Get from Mongolia, ” PacNet, No. 
43R, July 31, 2012, (Honolulu, CSIS).
4 Стратегийн судалгааны хүрээлэн: Их гүрнүүдийн хүрээлэлд орших жижиг улсын бодлого: 
Монгол Улсын “гуравдагч хөрш ”-ийн бодлого. Эрдэм шинжилгээний бага хурлын эмхэтгэл. 
2011 он. 131-дүгээр тал.

орны эдийн засгаас хамаарсан, мэдрэмтгий болгож, улмаар эдийн засгийн бие даасан 
байдлыг ихээхэн хязгаарлаж мэдэхээр байна.1

1990-ээд оны эхэнд 'Гуравдагч хөрш”-ийн бодлого бодитой хэрэгжих эхлэл 
тавигдсан бөгөөд энэ үед улс төр, гадаад харилцааны чиглэлд амжилттай хэрэгжсэн 
байна. 2000 он гарсаар батлан хамгаалах салбарын хүрээнд Монголын зэвсэгт хүчин 
олон улсын энхийг сахиулах үйл ажиллагаанд идэвхтэй оролцогч болсон нь 
‘Гуравдагч хөрш”-ийн бодлогын нэгэн шинэ хуудсыг нээсэн гэж болно. Харин 
өнөөдөр ашигт малтмал, байгалийн баялагаар дамжуулан ‘Туравдагч хөрш”-ийн 
сонирхлыг эдийн засгийн салбарт биежүүлэх боломж бүрдэж байна. Энэ боломжийг 
ашиглаж чадвал тусламж дэмжлэгийн хэлбэрээр зөвхөн нэг чигийн урсгалтай байсан 
харилцаанаас тэгш эрхтэй хамтын ажиллагаа болон хөгжихийн эхлэл болох юм.

Үргэлжлэлийг дараагийн дугаараас үзнэ үү

